
   Lënda:          Rekomandim mbi mbështetjen financiare për çdo individ/familje në nevojë, 

nga ana e institucioneve shtetërore, me qëllim minimizimin e ndikimit 
negativ, social dhe ekonomik të shkaktuar nga kriza globale dhe lokale. 

 
 

  
  Drejtuar:      Ministrisë së Financave dhe Ekonomisë 

 
   Ministrisë së Shëndetësisë dhe Mbrojtjes Sociale 

 
                                        

                                                                                                                 TIRANË 

 
Të nderuar, 

 

Avokati i Popullit si një institucion i pavarur, i parashikuar shprehimisht në Kushtetutën e 

Republikës së Shqipërisë, është një garanci kushtetuese për mbrojtjen e të drejtave, lirive 

dhe interesave të ligjshme të individit, shtetas shqiptarë, të huaj, rezident të rregullt, ose jo 

në Shqipëri, refugjatë, si dhe të personave pa shtetësi, që ndodhen në territorin e Republikës 

së Shqipërisë, nga veprimet ose mosveprimet e paligjshme dhe të parregullta të organeve të 

administratës publike, si dhe të tretëve që veprojnë për llogari të saj. 

 

Në përmbushje të misionit kushtetues, si garant i mbrojtjes dhe promovimit të të drejtave 

dhe lirive të njeriut, si dhe nxitës i standardeve më të larta të këtyre të drejtave, institucioni 

i Avokatit të Popullit i kushton një vëmendje të posaçme dhe me prioritet ndjek dhe trajton 

mbrojtjen dhe garantimin e të drejtave të grupeve në nevojë. 

 

mailto:ap@avokatipopullit.gov.al
http://www.avokatipopullit.gov.al/

Politikat për mbrojtjen sociale në Shqipëri mbështeten në objektivat sociale që Kushtetuta 

e Republikës së Shqipërisë i ka njohur si detyra të shtetit për t’i siguruar çdo qytetari 

shqiptar, pavarësisht të ardhurave, origjinës, moshës, gjinisë, etnisë, edukimit, orientimit 

seksual, identitetit kulturor, bindjeve poltike apo fetare, jetë dinjitoze dhe shërbime publike 

cilësore sa i përket sigurimit të ushqimit të nevojshëm, strehimit, shëndetit dhe arsimimit. 

Përmbushja e objektivave sociale qe Kushtetuta detyron për të arritur mbrojtjen sociale të 

qëndrueshme për këdo, me fokus të varfërit dhe grupet e cenueshme, mbështeten në; 

 

1) Deklaratën Universale e të Drejtave të Njeriut (OKB) qe parashikon:  

• (neni 1) se të gjithë njerëzit lindin të lirë dhe të barabartë në dinjitet dhe në të drejta, 

• (neni 22), si anëtar i shoqërisë, gjithkush ka të drejtën e sigurimit shoqëror dhe 

realizimit të të drejtave ekonomike, sociale, kulturore të domosdoshme për dinjitetin 

e vet dhe për zhvillimin e lirë të personalitetit, me ndihmën e shtetit dhe 

bashkëpunimit ndërkombëtar dhe në përputhje me organizimin dhe mundësitë e çdo 

shteti. 

 

2) Në parimet e Axhendës së Kombeve të Bashkuara 2030, që është progresi drejt 

Objektivave të Zhvillimit të Qëndrueshëm, duke ju kushtuar vëmendje të veçantë familjeve 

të varfëra dhe individëve në nevojë, ku një prej elementëve më të rëndësishëm të Qëllimit 

1 për Zhvillimin e Qëndrueshëm, është arritja e mbrojtjes sociale të qëndrueshme për këdo, 

me fokus të varfërit dhe grupet e cënueshme. 

3) Në Konventën Ndërkombëtare për të Drejtat Ekonomike, Sociale dhe Kulturore, neni 9, 

që njeh të drejtën e secilit për të pasur mbrojtje sociale.  

4) Konventat e Kombeve të Bashkuara mbi të Drejtat e Fëmijëve dhe mbi të Drejtat e 

Personave me Aftësi të Kufizuara, të cilat njohin gjithashtu të drejtat e veçanta për mbrojtjen 

sociale.  

 

Kushtetuta e Republikës së Shqipërisë, neni 52, thekson se kushdo ka të drejtën e sigurimeve 

shoqërore në pleqëri ose kur është i paaftë për punë, sipas një sistemi të caktuar me ligj dhe 

kushdo, kur mbetet pa punë për shkaqe të pavarura nga vullneti i tij dhe kur nuk ka mjete të 

tjera jetese, ka të drejtën e ndihmës në kushtet e parashikuara me ligj. 

 

Strategjia për Mbrojtjen Sociale 2020-2023 dhe Plani i Veprimit për zbatimin e kësaj 

strategjie janë dokumentet kryesorë politikë, që adresojnë varfërinë në mënyrë të integruar 

ne Shqipëri. 

Strategjia përcakton si qëllimin e parë strategjik zbutjen dhe lehtësimin e varfërisë duke 

pasur si qëllim zbutjen e varfërisë nëpërmjet përmbushjes së objektivave si rritja e 

efikasitetit, transparencës, konsolidimit dhe transformimit së skemës së Ndihmës 

Ekonomike, në skemë integrimi nëpërmjet krijimit të mundësive për punësim. Në kuadër të 

qëllimit për zbutjen e varfërisë dhe reformimit të NE-së ishte rishikimi dhe përmirësimi i 

kuadrit ligjor. Ky proces ka përfunduar pas një periudhe konsultimesh, me miratimin e ligjit 

Nr. 57/2019 “Për asistencën sociale në Republikën e Shqipërisë” dhe akteve nënligjore. 

Sipas Raportit “Për Standardin e minimumit jetik në Shqipëri” 2021, të Avokatit të Popullit 

në bashkëpunim me Ambasadën Norvegjeze dhe UNDP, ka një dakordësi midis studiuesve 

(Avokati i Popullit - ACER 2016, UNICEF, 2019) që reforma për NE pati disa rezultate 

pozitive veçanërisht në shënjestrimin e familjeve më të varfëra për t’u përfshirë në skemë, 

përfshirë këtu familjet me shumë fëmijë, ne përpjekjen për ta kthyer skemën e NE nga një 

skemë pasive në një skemë aktive duke e lidhur me skemat e punësimit për të luftuar 

qëndrimin afatgjatë të përfituesve në skemë dhe njëkohësisht synuar riintegrimin social, 

lidhja formale mes skemës së NE-së me shërbime si arsimi, kujdesi shëndetësor dhe 

strehimi, pavarësisht masës shumë të vogël të pagesës për fëmijët në shkollë apo efektivitetit 

të skemave të strehimit social në nivel pushteti vendor.  

Sfidë e reformës për Ndihmën Ekonomike, mbetet masa e ulët e saj, nxjerrja nga skema të 

familjeve në rrezik të varfërisë, mos mbulimit të të gjitha kategorive të konsumit të 

nevojshëm veçanërisht të atyre të natyrës sociale dhe mangësia e akteve nënligjore që 

përcaktojnë masën e minimumit jetik dhe  përshtajen e kesaj mase në planin kohor, si një 

normë kufizuese për mbrojtjen e burimit të të ardhurave të qytetarëve.1 

Rezultati i Indeksit të Raportit të Zhvillimit të Qëndrueshëm 2021, sugjeron se Shqipëria 

është më shumë se dy të tretat e rrugëtimit të saj drejt arritjes së statusit të rangut më të lartë 

të përmbushjes së  17 objektivave të Zhvillimit të Qëndrueshëm, me një pozicion të 64-të 

nga 165 vende. Pavarësisht këtij progresi, varfëria2 mbetet e lartë, mbi 23.3 %.3 

Sipas INSTAT (AANJ 2020) vlerësohet se niveli i përjashtimit social në Shqipëri, pra i 

individëve në rrezik varfërie, ose thellësisht të privuar materialisht, ose me intensitet shumë 

të ulët në punësim, është rreth 46.2% e popullsisë, ndërsa rritja ekonomike për periudhën 

afatmesme 2022-2024 parashikohet e moderuar në nivelet nga 4.1 në 3.9%. Kjo do të thotë 

se pothuajse gjysma e popullsisë jetojnë në kushte shumë të vështira ekonomike. 

 

Në ketë kuadër Qeveria shqiptare miratoi disa ndryshime dhe masa e pagesës së Ndihmës 

Ekonomike me VKM Nr. 868, datë 29.12.2021, për rritjen e masës së ndihmës ekonomike. 

Kjo ndërhyrje ndonësë  ka një tregues pozitiv sa i përket ndikimit që kjo transfertë ka mbi 

individët dhe familjet e varfëra që përfitojnë nga kjo politikë mbështetëse, duke ndikuar në 

 
1  https://www.avokatipopullit.gov.al/media/manager/website/reports/Minimumi%20jetik%20ok.pdf 
2 Varfëria përkufizohet si një person që jeton me më pak se 5.5 dollarë amerikanë në ditë bazuar në fuqinë blerëse 

të rishikuar të vitit 2011 (PPP). Në maj 2020, PPP 2011 ky vlerësim u rishikua duke rezultuar në në 5,5 dollarë 
amerikanë në ditë. Ky rishikim pasqyron një rivlerësim të krahasimeve të kostos së jetesës midis vendeve, por nuk 

nënkupton një ndryshim real të varfërisë brenda vendeve (https://openknowledge.worldbank.org/bitstream/ 
handle/10986/33623/9781464815300.pdf), 
3https://albania.un.org/sites/default/files/202204/UN%20Albania%20Annual%20Progress%20Report%202021.p

df 

 

https://www.avokatipopullit.gov.al/media/manager/website/reports/Minimumi%20jetik%20ok.pdf
https://albania.un.org/sites/default/files/202204/UN%20Albania%20Annual%20Progress%20Report%202021.pdf
https://albania.un.org/sites/default/files/202204/UN%20Albania%20Annual%20Progress%20Report%202021.pdf

mënyrë të drejtpërdrejtë për zbutjen e varfërisë mbetet e pamjaftueshme dhe nuk merr në 

konsideratë minimumin jetik si themel të hartimit të politikave sociale për shtresat në 

nevojë, ndaj duhet përmirësuar për të siguruar rezultatin e synuar. 

 

Sipas studimit për Transfertat e Mbrojtjes Sociale drejt Familjeve të Varfëra  ku janë listuar 

kategoritë e shpenzimeve për familjet e varfëra, tregohet se ushqimi zë pjesën më të madhe 

të shpenzimeve (rreth 96%).4 

 

Rritja e deritanishme por edhe ajo e pritshme e çmimeve për shkak të ekspozimit të 

ekonomisë shqiptare ndaj asaj evropiane dhe politikave qeveritare kundrejt çmimit të 

energjisë ka rritur dhe pritet të rrisë me tej kostot e jetesës dhe vulnerabilitetin e shtresave 

në nevojë. Kjo do të ndikojë jo pozitivisht tek të gjithë treguesit që lidhen me nivelin e 

jetesës, punësimin, të ardhurat, nga njëra anë, dhe do të rrisë nevojat për të siguruar një 

minimum të ardhurash për shtresat e varfëra në nevojë, nga ana tjetër5. 

 

Indeksi i Çmimeve të Konsumit (IÇK), i llogaritur dhe i publikuar nga INSTAT-i, që 

shërben për të matur inflacionin total, në muajin Mars 2022, arriti 108,9 kundrejt muajit 

Dhjetor 2020. Ndryshimi vjetor i indeksit të çmimeve të konsumit në muajin Mars 2022 

është 5,7 %, një vit më parë ky ndryshim ishte 1,2 %. Ndryshimi mujor i indeksit të çmimeve 

të konsumit në muajin Mars 2022, krahasuar me Shkurt 2022 është 2,4 %. Rritja vjetore e 

çmimeve në muajin Mars është ndikuar kryesisht nga grupi “Ushqime dhe pije joalkoolike” 

me +3,31 pikë përqindje, pasuar nga grupi “Transporti” me +1,08 pikë përqindje6. 

 

Ne kushtet kur Vlerat e inflacionit total mund të reflektojnë edhe veprimin e faktorëve me 

natyrë të përkohshme, apo të goditjeve që ndodhin vetëm një herë dhe që shuhen me kalimin 

e kohës, Qeveria shqiptare, në përputhje me Strategjinë Kombëtare për Zhvillim dhe 

Integrim 2015-2020 dhe Dokumentin Politik për Përfshirjen Sociale 2016-2020, ka 

ndërmarrë iniciativa ligjore për përmirësimin e  sistemit të mbrojtjes shoqërore duke u 

investuar në ndërtimin e mekanizmave për të siguruar një sistem të mbrojtjes sociale,  në 

kuadër të menaxhimit te situatës emergjente energjetike në shkalle të gjerë, me fokus primar 

akomodimin e financimit të nevojshëm për mbështetjen e sektorit energjetik, krahas 

mbështetjes për shtresat dhe sektorët e tjerë te impaktuar nga situata e krizës. 

 
4 https://www.unicef.org/albania/media/3161/file/Mapping%20Social%20Protection%20Transfers.pdf  

UNICEF 2019, Zlatko, N. Mapping Social Protections transfers to poor households in Albania 
5  https://www.imf.org/en/News/Articles/2021/10/12/mcs101221-albania-2021-articleiv-consultation-concluding-
statement 
 https://appsso.eurostat.ec.europa.eu/nui/submitViewTableAction.do 
https://www.undp.org/sites/g/files/zskgke326/files/202206/Vler%C3%ABsim%20mbi%20qasjen%20dhe%20per
dorimin%20familjar%20te%20transfertave%20te%20MS.pdf 
6 : http://www.instat.gov.al/media/9791/ick_mars_2022.pdf.  
 

https://www.unicef.org/albania/media/3161/file/Mapping%20Social%20Protection%20Transfers.pdf
https://www.imf.org/en/News/Articles/2021/10/12/mcs101221-albania-2021-articleiv-consultation-concluding-statement
https://www.imf.org/en/News/Articles/2021/10/12/mcs101221-albania-2021-articleiv-consultation-concluding-statement
https://appsso.eurostat.ec.europa.eu/nui/submitViewTableAction.do
https://www.undp.org/sites/g/files/zskgke326/files/202206/Vler%C3%ABsim%20mbi%20qasjen%20dhe%20perdorimin%20familjar%20te%20transfertave%20te%20MS.pdf
https://www.undp.org/sites/g/files/zskgke326/files/202206/Vler%C3%ABsim%20mbi%20qasjen%20dhe%20perdorimin%20familjar%20te%20transfertave%20te%20MS.pdf
http://www.instat.gov.al/media/9791/ick_mars_2022.pdf

Qeveria shqiptare në muajin Mars të 2022, nëpërmjet rishikimit të buxhetit 2022, me synim 

kryesor mbështetjen buxhetore për sektorin e energjisë, prej 20 miliardë lekësh dhe 

financimin e një fondi kontigjencë për paketën e rezistencës sociale ndaj pasojave te krizës, 

prej 6 miliardë lekësh, i hap rrugën mbështetjes financiare prej 3 000 (tre mijë) lekë në muaj 

për një periudhë tremujore, të disa kategorive të veçanta. E drejta për përfitimin e 

mbështetjes financiare kishte afat deri në datën 30 qershor 2022. 

 

Në muajin Korrik 2022, Indeksi i Çmimeve të Konsumit (IÇK), i llogaritur dhe i publikuar 

nga INSTAT-I përkeqësohet. IÇK arriti 109,3 kundrejt muajit Dhjetor 2020. Ndryshimi 

vjetor i indeksit të çmimeve të konsumit në muajin Korrik 2022 arrin ne 7,5 %, një vit më 

parë ky ndryshim ishte 2,2 %.  

Ndryshimi mujor i indeksit të çmimeve të konsumit në muajin Korrik 2022, krahasuar me 

Qershor 2022 është 0,2 %. Rritja vjetore e çmimeve në muajin Korrik është ndikuar 

kryesisht nga grupi “Ushqime dhe pije joalkoolike” me +4,59 pikë përqindje, pasuar nga 

grupi “Transporti” me +1,14 pikë përqindje (krahasuar me muajin Korrik 2021, rritja më e 

madhe e çmimeve vërehet në grupin “Transporti” me 19,7 %, pasuar nga grupet “Ushqime 

dhe pije joalkoolike” me 13,2 %)7. 

 

Indeksi i Çmimeve të Konsumit në muajin Gusht 2022, arriti 110, 1 kundrejt muajit Dhjetor 

2020. Ndryshimi vjetor i indeksit të çmimeve të konsumit në muajin Gusht 2022 është 8,0 

%, një vit më parë ky ndryshim ishte 2,4 %.  

Rritja vjetore e çmimeve në muajin Gusht është ndikuar kryesisht nga grupi “Ushqime dhe 

pije joalkoolike” me +4,88 pikë përqindje, pasuar nga grupi “Transporti” me +1,12 pikë 

përqindje. Çmimet e grupit “Qira, ujë, lëndë djegëse dhe energji” me +0,62 pikë përqindje. 

Krahasuar me muajin Gusht 2021, rritja më e madhe e çmimeve vërehet në grupin 

“Transporti” me 19,3 %, pasuar nga grupet “Ushqime dhe pije joalkoolike” me 14,0 %, 

“Pije alkoolike dhe duhan” dhe “Hotele, kafene dhe restorante” me 6,2 % secili, “Argëtim 

dhe kulturë” me 5,2 %, “Mobilje, pajisje shtëpie dhe mirëmbajtje e shtëpisë” me 4,7 %, 

“Qira, ujë, lëndë djegëse dhe energji” me 3,2 %, “Veshje dhe këpucë” dhe “Mallra dhe 

shërbime të ndryshme” me 1,9 % secili, “Komunikimi” me 0,9 %, “Shërbimi arsimor” me 

0,7 % dhe “Shëndeti” me 0,6 %. Brenda grupit të ushqimeve çmimet e nëngrupit “vajra dhe 

yndyrna” u rritën me me 28,8 %, pasuar nga nëngrupet “qumësht, djathë dhe vezë” me 

22,3 %, “bukë dhe drithra” me 20,4 %, “sheqer, 

recel, mjaltë, çokollata dhe ëmbëlsira” me 15,6 %, “peshk” 13,7 %, “mish” me 11,2 %, 

“zarzavate përfshirë patatet” me 8,6 %, etj8.  

 

Në këto kushte kur situata e çmimeve vjen duke u përkeqësuar, dhe paketa e parë e ndihmës 

së shtuar sociale ka përfunduar, qeveria shqiptare prezanton paketën e re të rezistencës 

 
7 http://www.instat.gov.al/media/10394/ick_korrik_2022.pdf 
8 http://www.instat.gov.al/media/10394/ick_gusht_2022.pdf 

http://www.instat.gov.al/media/10394/ick_korrik_2022.pdf
http://www.instat.gov.al/media/10394/ick_gusht_2022.pdf

sociale me qëllim indeksimin e pensioneve, pagave dhe rritjen e ndihmës ekonomike dhe 

miraton Aktin normativ nr.12, datë 29.07.2022 “Për disa ndryshime dhe shtesa ne Ligjin nr. 

115/2021 “Për Buxhetin e vitit 2022” të ndryshuar” ku parashikohet zgjatja në kohë e 

mbështetjes përmes Paketës së rezistencës sociale ndaj pasojave të krizës, në formën e një 

fondi kontigjencë prej +6.1 miliardë lekë që do të përdoret me Vendim të Këshillit të 

Ministrave. Në këtë paketë parashikohet indeksimi i pensioneve me +6% për periudhën 

shator-dhjetor 2022, indeksimi i pages minimale dhe pagave në sektorin publik me +7%, 

ndryshimi i ndihmës ekonomike me një rritje +10% të mases së përfitimit për ndihmën 

ekonomike dhe dyfishimin e masës së përfitimit për gratë kryefamiljare me dy fëmijë dhe 

personave mbi 65 vjeç pa pension pleqërie/social, indeksim i pagesave për aftësinë e 

kufizuar me + 7.5%, mbështetjë shtesë për energjinë ekektrike për para-tetraplegjikët dhe 

të verbërit , mbështetje për naftën dhe mbjelljen e grurit për fermerët dhe për rimbursimin e 

TVSH së naftës për peshkimin. Mbështetja finaciare për këto kategori parashikohet dhe për 

vitin 2023. 

 

Duke parë me kujdes këtë Paketë, ndonësë merren masa konkrete për përballimin e krizës, 

duke ju referuar raportit “ Vlerësim mbi qasjen dhe përdorimin familjar të transfertave të 

mbrojtjes sociale”, studim i hartuar si pjesë e projektit “Zgjerimi i shërbimit të ndihmës 

juridike falas” nga PNUD në partneritet me Ministrinë e Drejtësisë, Bashkëpunimit Austriak 

për Zhvillim, Avokatit të Popullit dhe Komisionerit për Mbrojtjen nga Diskriminimi, sipas 

parashikimeve të projekt buxhetit të vitit 2022 në të cilin qeveria parashikon që përfitues të 

ndihmës ekonomike të jenë rreth 66 mijë familje, ku familjet me 4 anëtarë përbëjnë 33.8% 

të totalit, ndjekur nga 22.3% familjet me 5 anetarë dhe 19.1 % familjet me 3 anëtare, vërehet 

që kjo Paketë nuk siguron  mbështetje për një grup të madh individësh/ familjesh në nevojë. 

Për më tepër, duke ju referuar studimit për Transfertat e Mbrojtjes Sociale drejt Familjeve 

të Varfëra9, ku janë listuar kategoritë e shpenzimeve për familjet e varfëra, ushqimi zë 

pjesën më të madhe të shpenzimeve (rreth 96%) duke lënë hapsirë të pakonsiderueshme për 

shpenzime të tjera si komunikimi, kultura etj. 

 

 

 

Në kushtet kur Instat raporton një rritje shumë herë më të madhe të nivelit të çmimeve të  

nëngrupeve10: vajra dhe yndyrna” ,“qumësht, djathë dhe vezë” , “bukë dhe drithra”, “sheqer, 

recel, mjaltë, çokollata dhe ëmbëlsira” , “peshk” , “mish” , “zarzavate përfshirë patatet” , 

brenda grupit të ushqimeve, qytetarët me të ardhura më të ulëta mund të perceptojnë rritje 

më të theksuara të çmimeve dhe kostos së jetesës sesa ajo që kapet nga inflacioni aktual 

 
9 https://www.unicef.org/albania/media/3161/file/Mapping%20Social%20Protection%20Transfers.pdf 

  UNICEF 2019 

 
10 http://www.instat.gov.al/media/10394/ick_gusht_2022.pdf 

https://www.unicef.org/albania/media/3161/file/Mapping%20Social%20Protection%20Transfers.pdf
http://www.instat.gov.al/media/10394/ick_gusht_2022.pdf

sepse rritja e çmimeve të artikujve të blerjeve të përditshme si ushqimet dhe karburantet, të 

cilat janë shpenzime të konsiderueshme për të varfërit, ka një ndikim të më fortë në 

perceptimin e inflacionit. Si rrjedhojë këto kategori priren të ndiejnë një presion më të fortë 

të kostos së jetesës në rritje, sepse rritja e të ardhurave të tyre ka më pak gjasa të mbajë 

ritmin me rritjen e çmimeve.11 

Në këto kushte, rritja e masës së përfitimit të ndihmës ekonomike me 10% për të gjithat 

familjet, nuk mbulon rritjen e kostos reale për shkak të inflacionit. 

 

Nga ana tjetër nga viti 2018 deri në vitin 2022, nuk është kryer asnjë ndryshim në aktet 

nënligjore të nivelit të kuotave të shpenzimeve për ushqime, në institucionet publike 

rezidenciale e komunitare të përkujdesjes shoqërore në përputhje me indeksimin e çmimeve 

të shportës bazë në vlerësim të ndryshimit të normave të inflacionit për çdo vit, ku kuota 

ushqimore e përfituesëve të akomoduar në institucionet e përkujdesit social duhet të rritet 

mjaftueshëm aq herë sa ndryshojnë dhe këto norma. 

Kjo Paketë mbeshtetesë për përballimin e krizës nuk parashikon mbështetje dhe për 

kategoritë e studentëve që vijnë nga shtresat në nevojë. 

 

Institucioni i Avokatit të Popullit është duke monitoruar me shumë vëmendje, masat e marra 

nga autoritetet shqiptare për kategoritë më të rrezikuara në këtë periudhë të përkeqësimit të 

situatës ekonmike, me qëllim garantimin e jetesës normale/ dinjitoze për shtresat në nevojë.  

Mbështetja për të sigurimin e të drejtave të njeriut, së bashku me mbrojtjen e anëtarëve më 

të prekshëm të komuniteteve tona nga një kërcënim ekzistencial është një qëllim legjitim.  

Varfëria është shume komplekse si: mungesë e të ardhurave, mungesë shërbimesh dhe 

pjesëmarrjeje në shoqëri, të cilat janë thelbësore për gëzimin e të drejtave të njeriut. Varfëria 

si shkak, por edhe si pasojë e shkeljeve të të drejtave të njeriut, duhet të adresohet në 

kontekstin e detyrimeve të shtetit për respektimin e garantimin e të drejtave të njeriut. Një 

qasje e bazuar në të drejtat e njeriut, do të thotë që standardet dhe parimet e të drejtave të 

njeriut të jenë në thelbin e planifikimit dhe politikave shtetërore. 

 

Dimensionet njerëzore të krizave të njëpasnjëshme shkojnë përtej mundësive të kategorive 

në nevojë për ti përballuar ato. Ndaj përgjigja jonë duhet të jetë urgjente dhe e koordinuar 

dhe në mbështetje të sa më shumë kategorive në nevojë. Si rrjedhojë, të gjithë së bashku 

duke bashkëpunuar, bashkërenduar dhe koordinuar punën, me qëllim evidentimin e 

problematikave dhe zgjidhjen e tyre në përputhje me legjislacionin në fuqi, të përpiqemi të 

 
11https://openknowledge.worldbank.org/bitstream/handle/10986/37368/P17720607706c30e90841607b7d53e

e8106.pdf?sequence=1&isAllowed=y WESTERN BALKANS REGULAR ECONOMIC REPORT NO.21 “Steering 

Through Crises” 

përballojmë me sukses situatën e rëndë të krijuar, mbështetur në respektimin tërësor të të 

drejtave të njeriut në Shqipëri. Ofrimi i ndihmës konkrete dhe i mjeteve bazë të jetesës, për 

të përballuar dhe kapërcyer sa më denjësisht këtë situatë, kërkon një vlerësim objektiv dhe 

të menjëhershëm si dhe garantim të shërbimeve bazë sociale. 

Për sa më sipër, Avokati i Popullit në vijim të kryerjes së misionit ligjor në rolin e nxitësit 

të standardeve më të larta të të drejtave dhe lirive të njeriut në vend, bazuar në nenin 63/3 

të Kushtetutës ku parashikohet se: “Avokati i Popullit ka të drejtë të bëjë rekomandime dhe 

të propozojë masa kur vëren shkelje të të drejtave dhe lirive të njeriut nga administrata 

publike”; si dhe nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për vënien në vend 

të së drejtës së shkelur tek organi administrativ, që, sipas tij ka shkaktuar shkelje të të 

drejtave dhe lirive”,  

 

R E K O M A N D O N: 

 

• Marrjen e masave për rritjen e përfitimit të ndihmës ekonomike, për të gjitha 

kategoritë që janë pjesë e skemës së ndihmës ekonomike dukë përfshirë dhe 

pensionin social, në vlerësim të ndryshimit të normave të inflacionit  për çdo vit për 

grupet kryesore: ushqim, transport, me qëllim mbulimin e rritjes së çmimeve të 

këtyre grupeve dhe përballimin e shpenzimeve mujore më të domosdoshme që i 

duhen familjes, ose një individi të vetëm për të mbijetuar.  

 

• Marrjen e masave për indeksimin e kuotës financiare për shpenzimet ditore të 

ushqimeve të përfituesve të shërbimeve të përkujdesit social në vlerësim të 

ndryshimit të normave të inflacionit  për çdo vit për grupet kryesore: ushqim, 

transport, me qëllim mbulimin e rritjes së çmimeve të këtyre grupeve. 

 

• Marrjen e masave për përfshrjen në paketën e rezistencës sociale të studentëvë që 

vijnë nga familjet në nevojë për t’u mundësuar jetesën normale/dinjitoze, në kushtet 

e krizës globale dhe asaj lokale. 

 

• Marrjen e masave për vlerësimin e mundësive qe kjo paketë në terma të 

kohështrirjes, të jetë e disponueshme deri në  përmirësimin e treguesve ekonomike 

dhe në  kalimin e situatës se krizës. 

 

• Marjen e masave për rritjen e shenjëstrimit  të familjeve të varfra dhe ekstremisht të 

varfra, për të mundësuar përftimin e tyre nga skema e ndihmës ekonomike. 

Për qëndrimin që do të mbani dhe masat që do të merrni në zbatim të këtij rekomandimi, të 

vihemi në dijeni brenda afatit 30 ditor, parashikuar nga neni 22 i ligjit nr. 8454, datë 

04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj, 

  

 

 

KOMISIONERE 

 

 

                                                                                                        Vilma SHURDHA 

